
                              РЕПУБЛИКА МАКЕДОНИЈА

                  МИНИСТЕРСТВО ЗА ВНАТРЕШНИ РАБОТИ

П Р Е Д Л О Г
НА ЗАКОН ЗА ИЗМЕНУВАЊЕ И ДОПОЛНУВАЊЕ
НА ЗАКОНОТ ЗА ПАТНИТЕ ИСПРАВИ НА ДРЖАВЈАНИТЕ НА

РЕПУБЛИКА МАКЕДОНИЈА

Скопје, март 2011 година

         В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за патните исправи на државјаните на Република Македонија (“Службен весник на Република Македонија” бр. 67/92, 20/03, 46/04, 19/07 и 84/08), нормaтивно правно се уредуваат видовите на патни исправи и визи и постапката за нивно издавање на државјаните на Република Македонија.  

Согласно наведениот материјален закон, патната исправа или виза, се издава во рок од 15 дена од денот на поднесувањето на барањето. Со Законот за изменување и дополнувањата на Законот за патните исправи на државјаните на Република Македонија („Службен весник на 
Република Македонија“ број 19/04) се утврдува исклучок од законскиот рокот за издавање пасошот, односно предвидено е дека врз основа на писмено барање на лицето кое бара издавање на пасош, патната исправа му се издава во пократок рок од 15 дена од денот на поднесување на барањето. Имено, наведената патна исправа се издада најдоцна во рок од 48 часа од часот на поднесувањето на барањето на пасошот, на писмено барање на лицето кое бара издавање на пасош.        

Надлежен орган за издавање на пасошот, заедничкиот пасош, патна исправа издадена врз основа на меѓународен договор и виза издава Министерството за внатрешни работи, додека дипломатски и службен пасош, како и визите на тие пасоши ги издава Министерството за надворешни работи.  

Постапката за издавање на патните исправи и визите се води согласно принципите и правилата на основниот процесен закон, односно Законот за општата управна постапка („Службен весник на Република Македонија“ број 38/05 и 110/08).


Со изменувањата и дополнувањата на Законот за општата управна постапка („Службен весник на Република Македонија“ број 110/08), се воведува институтот „молчењето е одобрување“.


Со воведувањето на нова глава XVIII-a во предметниот процесен закон,  предвидени се посебни одредби кога по исклучок се применува институтот „молчењето е одобрување“. Согласно одредбите од оваа глава предвидено е дека поднесоците со кои странките се обраќаат до надлежните органи заради остварување на некое право, обврска или правен интерес, под услови утврдени со закон, во случај кога по нив органот нема да постапи во пропишаниот рок, ќе се смета дека се уважени доколку се поднесени во посебно пропишана форма и содржина определени со материјалниот закон или подзаконски акт. Поднесоците се поднесуваат на пропишан образец кој покрај упатството за нивно пополнување и потребните докази кои се приложуваат ги содржи и условите пропишани со материјалниот закон, како и елементите од членовите 64 и 65 на предметниот закон. Предвидените поднесоци се поднесуваат во два идентични примероци со еден прилог на докази.


 Со одредби од наведената глава се регулира дека при приемот на поднесокот лицето овластено за прием на поднесоци е должно со потпис да го потврди приемот на вториот образец кој останува кај подносителот, со наведување на називот на органот, денот на приемот и прилозите кои се доставени.

  
Исто така, утврдено е дека надлежниот орган не може да го отфрли како некомплетен поднесокот кој е правилно пополнет и кон кој се приложени бараните прилози наведени во образецот и е должен да одлучи по истиот во рокот пропишан во материјалниот закон. 

Надлежниот орган, согласно одредбите од оваа глава на законот, може во рок од три дена од приемот на поднесокот да провери дали истиот е уредно пополнет и дали ги содржи сите потребни прилози.

Доколку надлежниот орган утврди дека поднесокот содржи формален недостаток ќе постапи како со поднесок кој содржи некој формален недостаток, на начин предвиден со предметниот закон. Доколку надлежниот орган утврди дека кон поднесокот не се доставени сите прилози, надлежниот орган ќе ја продолжи постапката и во согласност од правилата на постапката и според материјалниот пропис ќе ја реши работата.    


      Со одредба содржана во наведената глава од законот, предвидно е дека доколку надлежниот орган по поднесокот со кој странките се обраќаат до надлежните органи заради остварување на некое право, обврска или правен интерес, не донесе решение во рокот пропишан со материјалниот закон, подносителот има право во рок од три дена по истекот на тој рок да поднесе барање до функционерот кој раководи со органот, односно раководното лице на органот кој постапува по поднесокот, за донесување на решение со кое ќе се констатира дека настапиле законските услови за примена на институтот „молчењето е одобрување“.  

Исто така, предвидено е дека функционерот кој раководи со органот, односно раководното лице на органот кој постапува по поднесокот е должен да донесе решение најдоцна во рок од пет дена од приемот на барањето со кое ќе се констатира дека настапиле законските услови за примена на институтот „молчењето е одобрување“, откако ќе се утврди дека:

-поднесокот не содржи формални недостатоци,

-доставени се сите прилози,

-поминал рокот за решавање пропишан со материјален закон и 


-барањето е навремено.

Доколку функционерот кој раководи со органот, односно раководното лице на органот не донесе решение, подносителот има право да поведе управен спор пред надлежен суд.

Доколку функционерот кој раководи со органот, односно раководното лице на органот со пречекорување на овластувањата или неизвршување на службената должност не донесе решение согласно овој закон ќе сноси одговорност под услови и постапка пропишани со закон. 

Заради усогласување на одредбите на Законот за патните исправи на државјаните на Република Македонија со одредбите од Законот за општата управна постапка со кои се воведува институтот „молчењето е одобрување“ се пристапува кон дополнување на материјалниот закон, при што ќе се минимизираат формалностите и административните пречки при остварувањето на правата, обврските или правните интереси на граѓаните.   

  II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предлогот на закон за изменување и дополнување на Законот за патните исправи на државјаните на Република Македонија се заснова врз истите начела врз кои е заснован Законот за патните исправи на државјаните на Република Македонија. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија.

ПРЕДЛОГ

НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПAТНИТЕ ИСПРАВИ НА ДРЖАВЈАНИТЕ НА РЕПУБЛИКА МАКЕДОНИЈА 
  Член 1

Во Законот за патните исправи на државјаните на Република Македонија (“Службен весник на Република Македонија” бр. 67/92, 20/03, 46/04, 19/07 и 84/08) во член 36 ставот 1 точката на крајот на реченицата се брише и се додаваат зборовите: „со потребната документација. “

По ставот 2 се додава нов став 3 кој гласи:

„По исклучок од ставот 1 на овој член, пасошите за кои барањата за издавање се поднесени преку дипломатско-конзуларните преставништва на Република Македонија, се издаваат најдоцна во рок од 90 дена од денот на поднесувањето на барањето  со потребната документација . “




Член 2
По членот 36 се додава нов член 36-а кој гласи: 





„Член 36-а


„Формата и содржината на образецот на барањето и потребната документација за издавање на патната исправа или виза од член 36 ставови 1 и 3 на овој закон се пропишани со подзаконски акт донесен согласно одредбите на овој закон. 

Доколку Министерството за внатрешни работи, односно Министерството за надворешни работи не ја издаде патната исправа или визата, односно не го одбие барањето за издавање на патната исправа или виза во рокот од членот 36 ставови 1 и 3 на овој закон, подносителот на барањето има право во рок од три дена од истекот на тој рок да поднесе барање до министерот за внатрешни работи, односно министерот за надворешни работи за донесување на решение со кое ќе констатира дека барањето за издавање на патна исправа или виза е уважено.

Формата и содржината на образецот на барањето од ставот 2 на овој член го пропишува министерот за внатрешни работи, односно министерот за надворешни работи. 

Министерот за внатрешни работи, односно министерот за надворешни работи откако ќе утврди дека барањето за издавање на патна исправа или виза не содржи формални недостатоци; е доставена документацијата утврдена во членот 36 стави 1 и 3 на овој закон, поминал рокот за издавање на патната исправа или виза, односно донесување на решение за одбивање на барањето од членот 36 ставови 1 и 3 на овој закон и барањето од ставот 2 на овој член е навремено, е должен да донесе решение најдоцна во рок од пет дена од денот на приемот на барањето со кое ќе констатира дека барањето за издавање на патна исправа или виза е уважено.

Кон барањето за донесување решение од ставот 2  на овој член подносителот на барањето поднесува копие од барањето од членот 36 ставови 1 и 3 на овој закон.

Во постапката за издавање на патната исправа или виза се применуваат одредбите од Законот за општата управна постапка дококку со овој закон поинаку не е определено.

Доколку министерот за внатрешни работи, односно министерот за надворешни работи не го донесе решението од ставот 4 на овој член, подносителот на барањето може да поведе управен спор пред надлежен суд.

Одредбите на овој член не се применуваат при издавање на патен лист.“




Член 3
Во член 37 во ставот 1 во точката 4) сврзникот ,,и“ се брише.

По точката 5) се додава нова точка 6) која гласи:

,,6) ако не се исполнети условите предвидени во членовите 11 и 12 на овој закон и“.





Член 4

Во член 38 во ставот 2 по зборовите ,,надлежниот суд“ се додаваат зборовите ,,или орган“.




Член 5

Во членот 40 зборовите: „надлежната комисија на Владата на Република Македонија“ се заменуваат со зборовите: „Државната комисија за одлучување во управна постапка и постапка од работен однос во втор степен“.   





Член 6

Во член 42 во ставот 1 точката на крајот на реченицата се заменува со запирка и се додаваат зборовите ,,односно до Министерството за надворешни работи, за дипломатските и службените пасоши.“ 




Член 7
Во член 45-а во ставот 1 по зборовите ,,Министерството за внатрешни работи“ се додаваат зборовите ,,односно Министерството за надворешни работи, за дипломатските и службените пасоши.“





Член 8
Започнатите постапки и постапките кои ќе се поведат пред комисиите на Владата на Република Македопнија за решавање во управна постапка во втор степен за одделни управни работи до денот на влегувањето во сила на овој закон ќе се завршат согласно законите кои важеле до денот на отпочнувањето на примена на членот 5 на овој закон.  

 




Член 9  

Подзаконскиот акт од членот 36-а став 3 на овој закон ќе се донесе во рок од три месеци од денот на влегување во сила на овој закон.
Член 10
Овој закон влегува во сила осмиот ден од денот на објавувањето во „Службен весник на Република Македонија“, а членот 5 на овој закон ќе отпочне да се применува со отпочнување на примената на Законот за основање на Државна комисија за одлучување во управна постапка и постапка од работен однос во втор степен. 
О Б Р А З Л О Ж Е Н И Е
I.   ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Со Предлогот на закон за изменување и дополнување на Законот за патните исправи на државјаните на Република Македонија се врши усогласување на одредбите на Законот за патните исправи на државјаните на Република Македонија со одредбите од Законот за општата управна постапка со кои се воведува институтот „молчењето е одобрување“, со што ќе се минимизираат формалностите и административните пречки при остварувањето на правата, обврските или правните интереси на граѓаните.    

Имено, со членот 36 од предметниот закон предвидено е дека патна исправа или виза, се издава во рок од 15 дена од денот на поднесувањето на барањето. Со ставот 2 од истиот член утврдено е дека по исклучок, на писмено барање на лицето кое бара издавање на пасош, патната исправа му се издава најдоцна во рок од 48 часа од часот на поднесувањето на барањето за издавање на пасош.  
Надлежен орган за издавање на пасошот, заедничкиот пасош, патна исправа издадена врз основа на меѓународен договор и виза издава Министерството за внатрешни работи, додека дипломатски и службен пасош, како и визите на тие пасоши ги издава Министерството за надворешни работи.  

Со ново предложените одредби се дополнува одредбата со нови ставови со кои се врши инкорпорирање на институтот „молчењето е одобрување. 
 Заради обезбедување на уставната гаранција за правна заштита против поединечните правни акти донесени во прв степен пред орган на државната управа, се предлага ако функционерот кој раководи со надлежниот орган за издавање на одредена патна исправа или виза не донесе решение за констатирање на институтот „молчењето е одобрување“, подносителот има право да поведе управен спор пред управен суд.
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНАТА ОДРЕДБА
Решенијата содржани во предложената одредба имаат за цел соодветна практична имплементација на постојните законски одредби содржани во Законот за општата управна постапка.

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложеното решение ќе се постигне дополнително прецизирање на одредбата од Законот за патните исправи на државјаните на Република Македонија, односно создавање на нормативни предуслови за целосно практично реализирање на постојните законски одредби кои се однесуваат на институтот „молчењето е одобрување“, а се содржани во Законот за општата управна постапка.  
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ

Со донесувањето на Законот за изменување и дополнување на Законот за патните исправи на државјаните на Република Македонија се создава потреба од донесување на нов подзаконски акт за формата и содржината на образецот на барањето за молчењето е одобрување, како и се создава потреба од соодветна интервенција во постојните подзаконски акти.   

И З В О Д

НА ОДРЕДБИ ОД ЗАКОНОТ ЗА ПАТНИТЕ ИСПРАВИ НА ДРЖАВЈАНИТЕ НА РЕПУБЛИКА МАКЕДОНИЈА ШТО СЕ ИЗМЕНУВААТ И ДОПОЛНУВААТ СО ПРЕДЛОГОТ НА ЗАКОНОТ ЗА ДОПОЛНУВАЊЕ НА ЗАКОНОТ ЗА ПАТНИТЕ ИСПРАВИ НА ДРЖАВЈАНИТЕ НА РЕПУБЛИКА МАКЕДОНИЈА  
Член 36

Патна исправа или виза, се издава во рок од 15 дена од денот на поднесувањето на барањето.


По исклучок од ставот 1 на овој член, на писмено барање на лицето кое бара издавање на пасош, патната исправа му се издава најдоцна во рок од 48 часа од часот на поднесувањето на барањето за издавање на пасош.  
Член 37

Поднесеното барање за издавање на пасош или виза, ќе се одбие и нема да се издаде пасош или виза ако:

 
    1) против лицето кое бара издавање на пасош или виза е поведена кривична постапка -на барање од надлежниот суд;

 2) лицето кое бара издавање на пасош или виза е осудено на безусловна казна затвор -додека не ја издржи казната,
 3) тоа го побара центарот за социјална работа во врска со вршењето надзор над родителското право и работите со старателството, согласно со Законот за семејството;

 
     4) е поднесено барање за поведување на прекршочна постапка согласно со членот 44 oд овој закон и


      5) на лицето му престанало државјанството на Република Македонија или лицето не е државјанин на Република Македонија. 
Ако некоја од причините од став 1 на овој член настапила по издавањето на пасошот или визата, пасошот ќе се одземе, а визата ќе се поништи.
Член 38

                 За сите факти кои за последица имаат престанување на причините за одбивање на барањето за издавање на пасош или виза, надлежниот суд или орган, должен е веднаш да го извести Министерството за внатрешни работи.

 
Ќе се смета дека се престанати причините за одбивање на барањето за издавање на пасош или виза од членот 37 став 1 точка 1 на овој закон, ако надлежниот суд не го обнови барањето по истекот на една година од денот на поднесувањето на барањето за одбивање на барањето за издавање на пасош или виза.

              Ќе се смета дека се престанати причините за одбивање на барањето за издавање на пасош или виза од членот 37 став 1 точка 4 на овој закон по истекот на рокот од шест месеци од денот на поднесувањето на барањето за поведување на прекршочна постапка.
Член 40

 
Против решението со кое е одбиено барањето за издавање на пасош или виза, односно е одземен пасошот или е поништена визата, жалба може да се поднесе до надлежната комисија на Владата на Република Македонија.

Член 42

             Исчезнувањето или губењето на пасошот имателот е должен да го пријави веднаш, а најдоцна во рок од три дена од денот на дознавањето, до Министерството за внатрешни работи.

                Исчезнувањето или губењето на пасошот во странство нејзиниот имател е должен, веднаш да го пријави во дипломатско-конзуларното претставништво на Република Македонија во странство.
Член 45-а

За прекршоците предвидени со одредбите од членовите 43-а, 43-б став 2, 44 и 45 на овој закон, прекршочната постапка ја води комисија на Министерството за внатрешни работи.

Комисијата од ставот 1 на овој член е составена од два члена и претседател на комисијата.

Членовите на комисијата имаат завршено високо образование и работно искуство од најмалку седум години на предметната материја, а претседателот на комисијата е дипломиран правник со положен правосуден испит и работно искуство од најмалку десет години на предметната материја.

